
نێرده‌ی نه‌ته‌وه‌ یه‌کگرتوه‌کان پێشنیاری هه‌رێمی سه‌ربه‌خۆی که‌رکوک ده‌ته‌وه‌ یه‌کگرتووه‌کانخۆی که‌رکوک ده‌کات��������������������������������������������������������������������������������������ه‌کات!








عێراق و سوریا په‌یوه‌ندی نێوانیان نۆژه‌ن ده‌که‌نه‌وه‌














پێویسته‌ دۆسیه‌ی تایبه‌ت بۆ کاره‌ساتی قه‌ڵادزێ بكرێته‌وه‌








رۆژی 21ی نیسان نوری مالکی سه‌رۆک وه‌زیرانی عێراق پێشوازی له‌ محه‌مه‌د ناجی عو‌تری سه‌رۆک وه‌زیرانی سوریا کرد، ئه‌و دیداره‌ش له‌ راگه‌یاندنه‌کانی هه‌ردوولا دا بایه‌خی زۆری پێدرا‌.


نوری مالکی له‌ کۆنگره‌یه‌کی رۆژنامه‌وانیدا رایگه‌یاند وێڕای ئه‌وه‌ی که‌ ماوه‌یه‌ک پچران له‌ نێوانماندا هه‌بوو، به‌ڵام چاومان له‌ پێوه‌ندیه‌کانمان له‌گه‌ڵ سوریا بڕیبو‌، عێڕاق پێویستی به‌ په‌یوه‌ندی و هاوکاری و دۆستایه‌تی له‌گه‌ڵ سوریا هه‌یه‌، شانازیش به‌و هاوکاریه‌ ده‌که‌ین که‌ سوریا له‌ پێناو ئاوه‌دانکردنه‌وه‌ی عێڕاق پێشکه‌شی کردووین.


مالکی رایگه‌یاند که‌ رێککه‌وتننامه‌ی لێکتێگه‌یشتن له‌نێوانیاندا ئیمزا کراوه‌، وه‌زیره‌ په‌یوه‌ندداره‌کانیش ده‌ست به‌کار ده‌بن و هه‌ردوولاشمان جه‌خت له‌سه‌ر پێشخستنی په‌یوه‌ندی و هاوکاریه‌کانمان ده‌که‌ینه‌وه‌!!


بێگونان له‌ نێوان به‌غدا و دیمشقدا مه‌ودایه‌كی مێژوویی هه‌یه‌، كه‌ چه‌ندین رێككه‌وتن و ناكۆكی و ڕووبه‌ڕووبونه‌وه‌ی له‌ خۆ گرتبو‌، ئه‌و مه‌ودایه‌ش به‌ درێژایی ده‌سه‌ڵاتی حزبی به‌عس و دواتریش دوای رووخاندنی به‌عس و سه‌دام هه‌ر درێژه‌ی هه‌بوو، به‌ڵام هه‌وڵه‌كانی ئه‌و دواییانه‌ی حكومه‌تی نوری مالکی كه‌ ئامانجی ده‌ربازکردنی به‌غداد له‌ گۆشه‌گیری و گه‌ڕاندنه‌وه‌ی عێراقه‌ بۆ پێگه‌ی نێوده‌وڵه‌تی و هه‌رێمیی خۆی، زه‌مینه‌ی بۆ زیندووكردنه‌وه‌ی په‌یوه‌ندییه‌كانی نێوان هه‌ردوو وڵات خۆش كرد، ‌سه‌ردانه‌كانی  ئه‌و دواییه‌ی ژماره‌یه‌ك له‌ وه‌زیرانی سوریا و دواییش هاتنی سه‌رۆک وه‌زیرانی سوریا‌ ئه‌و ئامانجه‌ی پێکا،  چاودێران چاوه‌ڕوانی سه‌ردانێكی گه‌وره‌تریش ده‌كه‌ن و پێیانوایه‌ که‌ له‌ داهاتووێکی نزیکدا به‌شار ئه‌لئه‌سه‌دیش سه‌ردانی عێراق ده‌کات!!


 ئامانج به‌ ته‌نیا رێككه‌وتنێكی ئابووری نیه‌‌ كه‌ به‌رپرسانی هه‌ردوولا  له‌راگه‌یاندنه‌کانیدا باسی لێوه‌ ده‌که‌ن، به‌ڵکو ئامانج له‌ په‌یوه‌ندی سیاسی و ئاسایش و به‌رگری هاوبه‌شه‌ که‌ هه‌ردولا بیری لێده‌که‌نه‌وه‌. 


په‌یوه‌ندییه‌كانی نێوان هه‌ردوولا به‌ سه‌ردانه‌که‌ی عامر لوتفی وه‌زیری بازرگانی و ئابووری سوریا  12ی نیسان بۆ به‌غدای پێته‌ختی عێراق به‌رجه‌سته‌ بوو، ئه‌وکات له‌گه‌ڵ عه‌بدولفه‌لاح ئه‌لسودانی وه‌زیری بازرگانی و باقر جه‌بر ئه‌لزوبه‌یدی وه‌زیری دارایی کۆبۆوه‌ و چه‌ند پرسێكی له‌گه‌ڵدا تاوتوێ كردن كه‌ بوونه‌ هه‌وێنی دیداره‌که‌ی نێوان مالکی و عوتری.‌ 


زیندووکردنه‌وه‌ی په‌یوه‌ندی نێوان به‌غدادو دیمه‌شق وه‌ک دوو ده‌وڵه‌تی دراوسێ کارێکی ئاسایی و پێویسته‌، به‌ڵام ئایا ئه‌و په‌یوه‌ندیانه‌ چ کاریگه‌رێک له‌سه‌ر داهاتووی هه‌ردوو گه‌ل داده‌نێ؟!


نزیکه‌ی 45 ساڵ ده‌بێ که‌ په‌یوه‌ندی نێوان به‌غدادو دیمه‌شق له‌ گرژی و ئاڵۆزیدا به‌ڕێ ده‌کات، جاران هه‌ردولا باوه‌شیان بۆ نه‌یارانی ئه‌وی دیکه‌ ده‌گرته‌وه‌و پشتیوانیان لێده‌کردن، وه‌ک بینیمان دیمه‌شق زۆر به‌ تووندی پشتیوانی له‌و هێزانه‌دا ده‌کرد که‌ دژی سه‌دام ده‌جه‌نگان، به‌ڵام دوای روخانی سه‌دام دیسانه‌وه‌ که‌وته‌ هاوکاریکردنی ئه‌وانه‌ی که‌ پێشتر هه‌وڵی روخانی ده‌دان. وه‌ک ده‌گوترێ جامه‌که‌ وه‌رگه‌ڕا، سه‌ره‌وژێر کرا، به‌ڵام دیمه‌شق ده‌ست له‌ بنی جامه‌که‌ ده‌رنه‌هێنا. 


ئێستا سیاسه‌تمه‌دارانی سوریاو عێراق گریمان و شیمانه‌ی زۆر له‌ سه‌ر په‌یوه‌ندی نێوان به‌غدادو ده‌که‌ن، هیواو ئاواتی له‌سه‌ر هه‌ڵده‌چنن، به‌ڵام به‌هه‌موو بارێکیه‌وه‌ له‌ به‌رژه‌وه‌ندی گه‌لی کوردستان دانیه‌، هه‌رکاتێ به‌غدادو دیمه‌شق کۆک بووبن، بۆ دژایه‌تی کردنی کورد هاوده‌نگ و هاوکار بوونه‌، هه‌رکاتێ ناکۆک بووبن، بزاڤی کوردایه‌تی هه‌ناسه‌ی هه‌ڵکێشاوه‌و ده‌رفه‌تی باشتری له‌به‌رده‌مدا کراوه‌ته‌وه‌، له‌و سۆنگه‌یه‌وه‌ خوێندنه‌وه‌یه‌کی باشمان بۆ په‌یوه‌ندی نێوان به‌غدادو دیمه‌شق نیه‌.


ئاکۆ مه‌جید














رۆژنامه‌ی‌ فاینانشاڵ‌ تایمز بڵاویكردۆته‌وه‌ که‌ دیمستۆرای نێردراوی نه‌ته‌وه‌ یه‌كگرتوه‌كان له‌ عێراق بۆچاره‌سه‌رکردنی کێشه‌ی پارێزگای که‌رکوک چوار ئه‌گه‌ری پێشنیاز کردووه‌.


به‌گوێره‌ی ‌ فاینانشاڵ‌ تایمز که‌ هه‌فته‌ی رابردوو بڵاوی کردبۆوه‌، دیمستۆرا له‌ پێشنیازه‌که‌یدا خواستویه‌تی که‌ پارێزگای که‌رکوک به‌ هاوبه‌شی له‌ نێوان هه‌ولێرو به‌غداد به‌ڕێوه‌ بچێ، یان بکرێ به‌ هه‌رێمێکی سه‌ربه‌خۆی هاوشێوه‌ی  هه‌رێمی‌ كوردستان.


رۆژنامه‌كه‌ به‌ پشت به‌ستن به‌ سه‌رچاوه‌یه‌كی‌ نه‌ته‌وه‌ یه‌كگرتوه‌كان نوسیویه‌تی‌: " فاینانشاڵ‌ تایمز زانیویه‌تی‌ كه‌ نه‌ته‌وه‌ یه‌كگرتوه‌كان 4 راسپارده‌ی‌ پێشكه‌ش به‌ حكومه‌تی  عێراق و حكومه‌تی‌ هه‌رێمی‌ كوردستان كردوه و خواستویه‌ته‌ی که‌ هه‌ردوکیان هاوکاری یه‌کتربکه‌ن و به‌یه‌که‌وه‌ ئیداره‌ی شاره‌که‌ بکه‌ن.


به‌ گوێره‌ی‌ رۆژنامه‌كه‌،  راپۆرته‌كه‌ 450 لاپه‌ڕه‌‌یه‌، به‌ڵام  دوو بژارده‌‌ وه‌ک دوایین‌ ئاكام بۆ یه‌كلاییكردنه‌وه‌ی‌ چاره‌نووسی که‌رکوک که‌ جێ ناکۆکی نێوان نه‌ته‌وه‌کانی عێراقه‌ خراونه‌ته‌ روو، ئه‌وانیش ئیداره‌ی هاوبه‌ش له‌ نێوان به‌غداد و هه‌ولێر، یان پێکهێنانی هه‌رێمێکی سه‌ربه‌خۆ له‌ پارێزگای که‌رکوک.


بۆچوونی رۆژنامه‌كه‌ ئه‌وه‌یه‌ که‌ بژارده‌ی دووه‌م که‌ پێکهێنانی هه‌رێمێکی سه‌ربه‌خۆیه‌ شیمانه‌ی زۆرتری هه‌یه‌و له‌وانه‌یه‌ باشتریش رێککه‌وتنی له‌سه‌ردا بکرێ، به‌ڵام چاودێرانی سیاسی ئه‌و ئه‌گه‌ر به‌ دوور ده‌زانن چونکه‌ هیچ یه‌ک له‌ به‌غداد و هه‌ولێره‌ به‌و پێشنیارو راسپارده‌یه‌ رازی نابن، هه‌رچی کورده‌به‌ پشت به‌ستن به‌راستیه‌ مێژوویه‌کان و هێنانه‌وه‌ گۆڕێی ئه‌و سته‌م و تاوانانه‌ی که‌ رژێمه‌کانی عێراق ده‌رهه‌ق به‌ شاره‌که‌ی کردوه‌، ده‌خوازێ که‌ بگه‌ڕێته‌وه‌ بۆ باوه‌شی هه‌رێمی کوردستان، به‌ڵام عه‌ره‌به‌کان و تورکمانه‌کانی سه‌ر به‌ به‌ره‌ی تورکمانی سه‌رسه‌ختانه‌ پێداگری له‌سه‌ر نه‌گه‌ڕانه‌وه‌ ده‌که‌ن، به‌ڵام له‌نێوان ئه‌وانیشدا ناکۆکی هه‌یه‌، عه‌ره‌به‌کان ده‌یانه‌وێ بۆ هه‌میشه‌ وه‌ک به‌شێکی دانه‌بڕاو له‌گه‌ڵ به‌غداد بمێنێته‌وه‌، که‌چی تورکمانه‌کانی سه‌ر به‌ به‌ره‌ی تورکمانی گه‌ره‌کیانه‌ پارێزگاکه‌ بکرێت به‌ هه‌رێمێکی سه‌ربه‌خۆی هاوشێوه‌ی هه‌رێمی کوردستان.


چاودێران پێیانوایه‌ که‌ راسپارده‌کانی دیمستۆرا ناکام ده‌مێنێته‌وه‌، چونکه‌ خواستی هیچ یه‌ک له‌ پێکهاته‌کان مسۆگه‌ر ناکات. هه‌وڵی داوه‌ هاوسه‌نگی له‌نێوان پێکهاته‌کاندا رابگرێ، به‌وه‌شه‌وه‌ چاو له‌ راستیه‌ مێژوویه‌کان نوقاندوه‌و بۆ کرۆکی سه‌ره‌کی کێشه‌که‌ نه‌گه‌ڕاوه‌ته‌وه‌، وه‌ک ده‌گوترێ ته‌نیا لێکۆڵینه‌وه‌ی له‌سه‌ر گرفت و ئاڵۆزیه‌ هه‌نووکه‌ییه‌کان کردووه‌. به‌ واتاێکی دیکه‌ نێرده‌ی تایبه‌تی نه‌ته‌وه‌ یه‌کگرتووه‌کان چاوپۆشی له‌ هۆکاره‌کان کردوه‌و خاڵی سه‌رنجی له‌سه‌ر ئاکامه‌کان گیرساندۆته‌وه‌.


چاودێرانی سیاسی پێیانوایه‌ که‌ راسپارده‌کانی دیمیستۆرا ده‌بێته‌ گه‌ڕێکی دیکه‌ دانوستاندنی نێوان به‌غدادو هه‌ولێر به‌ڵام کێشه‌که‌ یه‌کلایی ناکاته‌وه‌.


وێڕای ئه‌وه‌ی که‌ هه‌موو چاودێره‌کان ده‌زانن که‌ رۆژ دوای رۆژ کێشه‌ و گرفته‌کان له‌ ناوچه‌ جی ناکۆکه‌کان زیاتر ده‌بێ، ته‌نانه‌ت لایه‌نه‌ توندڕۆکان هه‌وڵی ئاڵۆزکردنی زیاتر ده‌ده‌ن، به‌وهۆیه‌شه‌وه‌ کرده‌ی ته‌قاندنه‌وه‌ به‌ شێوه‌یه‌کی ترسناک هه‌ڕه‌شه‌ له‌ خه‌ڵکی سڤیل ده‌کات.


ئه‌گه‌ر رێکخراوی نه‌ته‌وه‌ یه‌کگرتووه‌کان بیه‌وێ راپۆرت و راسپارده‌کانی دیمیستۆرا بکات به‌ به‌ردی بناغه‌ی چاره‌سه‌رکردنی کێشه‌ی که‌رکوک، له‌وانه‌یه‌ کارتێکی زۆری بوێت، چونکه‌ کوردستانیان ئه‌و پارێزگایه‌ به‌ به‌شێکی دانه‌بڕاوی کوردستان ده‌زانن، ته‌نانه‌ت له‌ سه‌رده‌می به‌عسیشدا زۆربه‌ی جاران دانوستاندنی نێوان کوردو به‌غداد له‌سه‌ر که‌رکوک ناکام ماونه‌ته‌وه‌، له‌کۆتایی رێککه‌وتنی یازده‌ی ئازاری 1970 سه‌دام حوسێن ئاماده‌بوو که‌ ئه‌گه‌ر که‌رکوک به‌ هاوبه‌شی له‌لایه‌ن هه‌ولێرو به‌غداد به‌ڕێوه‌بچی، به‌ڵام کورد رازی نه‌ده‌بوو، که‌چی ئێستا لایه‌نی زۆر به‌غداد ئه‌و پێشنیاره‌ په‌سند ده‌کات، به‌وهۆیه‌شه‌وه‌ ده‌کرێ بگوترێ که‌ دوورایی نێوان به‌رفراوان ده‌بێته‌وه‌و کورت نه‌بۆته‌وه‌. 


هه‌رچه‌نده‌ تا ئێستا نازاندرێ که‌ ئایا راسپارده‌کانی دیمستۆرا سنووری ئێستای پارێزگای که‌رکوک ده‌گرێته‌وه‌ یان بۆ نه‌خشه‌ی سه‌ره‌کی به‌ر له‌ دابڕاندنی قه‌زاو ناحیه‌کانی ده‌گه‌ڕێته‌وه‌!‎


رێزدار‌ مه‌سعود بارزانی‌ سه‌رۆكی‌ هه‌رێمی‌ کوردستان له‌ پێوه‌ند به‌ کێشه‌ی که‌رکوک چه‌ندین جاری جه‌ختی کردۆته‌وه‌ که‌  کورد ده‌ست به‌رداری که‌رکوک نابێ و ئاماده‌ش نابێ که‌ فه‌رامۆشی بکات و له‌ بیر خۆی بباته‌وه‌.


ئێستا که‌ چاوی گریمان و سه‌رنجه‌کان له‌سه‌ر دوو خال چڕبوونه‌ته‌وه‌ که‌ هه‌ردوکیان له‌به‌رژه‌وه‌ندی کورد دانیه‌، ده‌بێ سه‌رکردایه‌تی هه‌رێمی کوردستان و هێزه‌ سیاسیه‌کانی چ ئه‌گه‌رو بژارده‌یه‌کی دیکه‌  سه‌رپشک بکه‌ن؟!


ئه‌گه‌ر بێت و سه‌رکردایه‌تی کوردستان به‌و راسپارده‌و پێشنیازانه‌ رازی بێت، ئیدی ئه‌و بۆچوونانه‌ سه‌ر راست ده‌بنه‌وه‌ که‌ ده‌گوترا سه‌کردایه‌تی که‌مته‌رخه‌مه‌ و به‌ جدی به‌ دوای گێرانه‌وه‌ی ناوچه‌ دابڕاوه‌کاندا ناچێ! یان ئه‌و بۆچوونانه‌ جێگه‌ ده‌گرن که‌ ده‌گوترا سه‌رکردایه‌تی کوردستان له‌ ده‌ستپێکه‌وه‌ رێککه‌وتوه‌ که‌رکوک وه‌ک هه‌رێمێکی سه‌ربه‌خۆ بێت و بۆ باوه‌شی هه‌رێمی کوردستان نه‌گه‌ڕێته‌وه‌.


ئێستا سه‌رکردایه‌تی هه‌رێمی کوردستان و هێزه‌ سیاسیه‌کان له‌ نێوان دوو بژارده‌دا سه‌ر پشک ده‌کرێن، یان خه‌باتکردن له‌ پێناوی دڵی کوردستان و به‌رزکردنه‌وه‌ی یان که‌رکوک و خانه‌قین یان تا ماوین ده‌جه‌نگین، یان په‌سندکردنی هه‌موو تیرو توانجی دیتران که‌ پێیانوابوو له‌ سه‌وداو مامه‌ڵه‌یه‌کی نانه‌ته‌وه‌ییانه‌دا که‌رکوک فرۆشراوه‌.


هه‌ردوو بژارده‌که‌ش بۆنی خوێن و شه‌ڕیان لێ دێ، ئه‌گه‌ر سه‌کردایه‌تی ده‌ست بۆ بژارده‌ی یه‌که‌م ببات، ئیدی شه‌ڕێکی خوێناوی روو ده‌دات، ئه‌گه‌ر بژارده‌ی دووه‌میش سه‌رپشک بکات ئیدی سه‌نگه‌ری نێوه‌خۆی له‌رزۆک ده‌بێ و ریزه‌کانی نێوه‌خۆی لێک ده‌ترازێ.





سه‌ربه‌ست کانه‌بی


�





ۆژی 24-4 كه‌ هاوتایه‌ له‌گه‌ڵ ڕۆژی كۆمه‌ڵكوژی ئه‌رمه‌نه‌كاندا، 35 ساڵ به‌سه‌ر تاوانی بۆردومانكردنی زانكۆی قه‌ڵادزێ و 27 ساڵ به‌سه‌ر ڕاپه‌ڕینی شاری قه‌ڵادزێ تێده‌په‌ڕێ، كه‌ له‌ جه‌رگه‌ی بۆردومانی زانكۆی قه‌ڵادزێدا سه‌دان شه‌هید و برینداری لێكه‌وته‌وه، له‌ قوتابیان و خه‌ڵكی شاره‌كه‌،‌ 8 ساڵ دوای ئه‌وه‌ش له‌ خۆپیشاندانه‌كانی یاداوه‌ری تاوانه‌كه‌دا، چه‌ندان قاره‌مانی دیكه‌ی وه‌ك دایكه‌ ئامینه‌ و خوشكه‌ سنه‌وبه‌ر چوونه‌ ڕیزی قوربانیانی شاره‌كه‌وه‌.


تاوانی بۆردومانكردنی زانكۆی قه‌ڵادزێ به‌ چه‌كی ناپاڵم، به‌ هه‌موو پێوه‌رێك تاوانی دژی مرۆڤایه‌تی و جه‌نگه‌، پێویست بوو له‌ دادگه‌ی باڵای تاوانه‌كاندا دۆسیه‌ی تایبه‌تی بۆ بكرێته‌وه‌ ،وه‌ك هه‌ر تاوانێكی دیكه‌ی ڕژێمی به‌عسی ڕوخاو مامه‌ڵه‌ی له‌ گه‌ڵدا بكرابایا، ئێمه‌ هه‌ر زوو یه‌كه‌م لایه‌ن بووین ئه‌م داواكاریه‌مان به‌رز كرده‌وه‌ كه‌چی مخابن گوێمان لێنه‌گیراو گرنگی به‌ داواكارییه‌كه‌مان نه‌درا.هاوكات به‌عس له‌ به‌رواری 25-6-1989 شاری قه‌ڵادزێی ته‌ختكرد و خه‌ڵكه‌كه‌ی ڕاگواست بۆ ئۆردوگاكانی خه‌بات و جدیده‌ و داره‌توو و باینجان، ئه‌مه‌ش تاوانێكی دیكه‌ بوو به‌رامبه‌ر به‌ خه‌ڵكی شاره‌كه‌ كراو ده‌چێته‌ خانه‌ی تاوانی ژینۆسایده‌وه‌، به‌ پێی به‌نده‌كانی دادگای نۆرنبێرگ و په‌یماننامه‌ی ساڵی 1948، دیسانه‌وه‌ ئه‌مه‌ش پێویستی به‌ دۆسییه‌كی تایبه‌تی بوو وه‌ك تاوانه‌كانی ته‌عریب و ڕاگواستنی شاری كه‌ركوك، له‌ یاداوه‌ری 35 ساڵه‌ی تاوانی 24-4-1974و 24-4-1982دا، كۆمه‌ڵێك داخوازه‌كانی چه‌ند ساڵه‌ی ڕابردوومان ده‌خه‌ینه‌وه‌ به‌رده‌م بیرو ڕای گشتی خه‌ڵكی كوردستان:�*مۆنمێنتێك بۆ قوربانیانی تاوانی 24-4-197و 24-4-1982له‌ شوێنی ئه‌نجامدانی تاوانه‌كان درووست بكرێ.


* شوێنی زانكۆكه‌ بكرێته‌وه‌ به‌ زانكۆ، یان لانی كه‌م كۆلێجێك .�*ده‌روازه‌ی كێلێ بكرێته‌ ده‌روازه‌یه‌كی فه‌رمی نێو نه‌ته‌وه‌یی .�*گرنگی به‌ خزمه‌تگوزارییه‌كان له‌ " ئاو،ڕێگه‌وبان، پڕۆژه‌ی به‌رهه‌م هێنه‌ر، په‌یمانگه‌ و زانكۆ و قوتابخانه‌ , نه‌خۆشخانه‌... " بدرێت.


*دۆسیه‌ی تایبه‌تی له‌ دادگه‌ی باڵای تاوانه‌كان بۆ سه‌رجه‌م تاوانه‌كانی ساڵانی " 1974 , 1982 , 1989 " ی شاری قه‌ڵادزێ بكرێته‌وه‌ .�*سه‌رجه‌م ئه‌و تاوانكارانه‌ی ده‌ستیان سووره‌ به‌ خوێنی خه‌ڵكی قه‌ڵادزێو ده‌وروبه‌ری بدرێنه‌ دادگه‌ .�*یاسایه‌كی زه‌وی دادپه‌روه‌رانه‌ له‌ خزمه‌ت به‌ جوتیارانی ناوچه‌كه‌ ده‌ربكرێت، پاداشتی قوربانییه‌كانیان بدرێته‌وه.‌ 


*تاوانه‌كانی ده‌ڤه‌ره‌كه‌ به‌ دۆكۆمێنت بكرێن و بكرێنه‌ بواری خوێندنه‌وه‌، فلیم و به‌رهه‌می دیكه‌ی هونه‌ری له‌سه‌ر ده‌ربكرێت .

